
Abstract. Introduction. Following the death of Ogedei Khan, a power struggle emerged among the 

descendants of Genghis Khan. These events not only determined the fate of the empire but also had 

a profound impact on the economic development and cultural interactions within the region. Goals 

and Objectives. Historical facts and the type of state governance highlighted the complexity of 

maintaining the integrity of the vast empire. The houses of Jochi, Ogedei, Chagatai, and Tolui were 

divided into political and military alliances. Although the Ogedei Ulus suffered greatly in this 

struggle, it was restored through the efforts of Qaidu. Qaidu formed alliances with various Mongol 

and Turkic tribes, consolidating his authority in Central Asia and limiting the power of the “Great 

Khan” in that region. Temporary political stability was established among the uluses. Accordingly, 

the aim of this research is to examine the political life of Qaidu up to the 1270s and the role of the 

Talas Quriltai in the history of the uluses. To achieve this aim, the research addresses a set of tasks 

aimed at uncovering the causes of Qaidu’s political struggle and the contents of the Talas Quriltai. 

The research is based on medieval sources, as well as domestic and foreign scientific monographs 

and research articles. Results. In 1269, the Talas Quriltai convened by Qaidu played a decisive role 

in the political life of the houses of Jochi, Ogedei and Chagatai. The decisions made at the Quriltai 

stimulated economic growth and cultural exchange among the uluses and influenced the formation of 

political boundaries. Conclusion. The historical significance of the Talas Quriltai is reflected in the 

determination of the independence of the uluses and the establishment of autonomous state power. 

Аңдатпа. Кіріспе. Үгедей қаған қайтыс болғаннан кейін Шыңғыс ханның ұрпақтарының 

арасында бәсекелестік күрестері басталды. Бұл оқиғалар империяның тағдырын анықтап қана 

қоймай, сонымен бірге аймақтағы экономикалық даму мен мәдени өзара әрекеттесуге қатты 

әсер етті. Зерттеудің мақсаты мен міндеттері. Тарихи фактілер мен мемлекетті басқарудың 

түрі ауқымды империяның тұтастығын сақтаудың қиындығын көрсетті. Жошы, Үгедей, 

Шағатай және Төле үйлері саяси, әскери одақтарға бөлінді. Осы күресте Үгедей ұлысы қатты 

зардап шеккенімен, Хайдудың арқасында қайта қалпына келтірілді. Хайду түрлі монғол және 

түркі тайпаларымен одақтар құрып, Орталық Азия территориясында беделін нығайтты, 

ондағы «Ұлы Қағанның» билігін шектеді. Ұлыстар арасында уақытша саяси тұрақтылық 

орнады. Соған орай зерттеудің мақсаты 1270 жылдарға дейінгі Хайдудың саяси өмірі мен 

Талас құрылтайының ұлыстар тарихындағы рөлін зерделеу болып табылады. Зерттеудің 

мақсатына жету үшін Хайдудың саяси күресінің себептері мен Талас құрылтайының 

мазмұнын ашу міндеттер кешені қарастырылады. Материалдар мен әдістер. Зерттеу жұмысы 

ортағасырлық дереккөздерге, отандық және шетелдік ғылыми монографиялар мен ғылыми 

зерттеу мақалаларына негізделеді. Нәтижелер. 1269 жылы Хайдудың ұйымдастыруымен 

шақырылған Талас құрылтайы Жошы, Үгедей, Шағатай үйлерінің саяси өмірінде шешуші 

рөль атқарды. Құрылтайда қабылданған шешімдер ұлыстардағы экономикалық өсу мен 

мәдени алмасуды ынталандырды, саяси шекаралардың қалыптасуына әсер етті. 

Заключение.Талас құрылтайының тарихи маңызы ұлыстардың тәуелсіздігін айқындап, жеке 

дербес мемлекеттік билік жүргізудің бастауы болуында көрінді. 

Түйін сөздер: Хайду, Талас құрылтайы, билік күресі, Моғолстан, Шағатай ұлысы, парсы 

дереккөздері 

Алғыс. Мақала гранттық қаржыландыру «Араб, моңғол, парсы, қытай және түркі деректері 

бойынша Шағатай, Қайду және Моғолстан ұлыстарының этносаяси тарихы» 

(ИРН № BR18574101) жобасын жүзеге асыру аясында дайындалды. 

Аннотация. Введение. После смерти Угедея кагана началась борьба соперничества между 

потомками Чингисхана. Эти события не только определили судьбу империи, но и оказали 

сильное влияние на экономическое развитие и культурное взаимодействие в регионе. 

Цель и задачи исследования. Исторические факты и тип управления государством указали на 

сложность сохранения целостности обширной империи. Дома Джучи, Угедей, Чагатай и Толе 

были разделены на политические, военные союзы. Хотя Угедейский улус сильно пострадал в 

этой борьбе, он был восстановлен благодаря Хайду. Хайду заключил союзы с различными 

монгольскими и тюркскими племенами и укрепил свой авторитет на территории Центральной 

Азии, ограничив там власть «Великого Кагана». Между улусами установилась временная 

политическая стабильность. В этой связи целью исследования является изучение 

политической жизни Хайду до 1270-х годов и роли Таласского курултая в истории улусов. Для 

достижения цели исследования рассматривается комплекс задач по раскрытию причин 

политической борьбы Хайду и содержания Таласского курултая. Исследовательская работа 

основывается на средневековых источниках, отечественных и зарубежных научных 

монографиях и научно-исследовательских статьях. Результаты. В 1269 году Таласский 

Курултай, созванный Хайду, сыграл решающую роль в политической жизни домов Джучи, 

Угедея, Чагатая. Решения, принятые на курултае, стимулировали экономический рост и 

культурный обмен в улусах, повлияли на формирование политических границ. Заключение. 

Историческое значение Таласского Курултая отразилось в определении независимости улусов 

и становлении частной самостоятельной государственной власти. 

Ключевые слова: Хайду, Талас Курултай, борьба за власть, Моголстан, Чагатайский улус, 

персидские источники 

Кіріспе 

Еуразия кеңістігінде орналасқан Қазақстанның тарихы өңірдің саяси, экономикалық, 

мәдени ландшафтының қалыптасуына әсер еткен оқиғаларға бай. Осындай тарихи сәттердің 

бірі ретінде 1269 жылы Хайдудың басшылығында шақырылған Талас құрылтайын атап өтуге 

болады. 

Тақырыпты зерттеудің өзектілігін жалпы және отан тарихының шеңберінде ашуға 

болады. Біріншіден, Талас құрылтайын зерделеу Орталық Азия мемлекеттерінің қалыптасу 

процестерін тереңірек түсінуге мүмкіндік береді. Екіншіден, империяны бөлудің бұл процесі 

Орталық Азия мен Шығыс Еуропаның саяси картасына ұзақ мерзімді әсер етті. Сондықтан 

оқиғаны талқылау дүниежүзі тарихы контекстінде саяси және әлеуметтік тарихты зерттеуге 

көмектесіп, қазіргі отан тарихындағы зерттеулер үшін құнды ақпараттар ұсынады. Үшіншіден, 

Қазақстанның ортағасырлық саяси құрылымдары, билік жүйесі, аймақтық қатынастары 

туралы құнды деректер алуға болады, сондай-ақ қазақ халқының этногенезі мен 

мемлекеттілігінің қалыптасуын зерттеуге септігін тигізеді. 

Талас құрылтайы қазақ халқының тарихи жадының бір бөлігі болғандықтан, оны 

зерттеудің маңызы – ұлттық бірегейлікті нығайтуға және тарихи сана-сезімді дамытуға 

көмектеседі. 

Ал Үгедей Қағанның немересі және монғол империясындағы билікке үміткерлердің 

бірі – Хайду өз әулетінің ықпалын қалпына келтіруге барынша күш салып, сол кездегі саяси 

динамикада маңызды рөл атқарған болатын. 

Тақырыптың мазмұнын әрі қарай ашу үшін Талас құрылтайының шақырылуына әкеп 

соқтырған алдыңғы тарихқа қысқаша тоқталып өтелік. 1941 жылы Үгедей қаған қайтыс 

болғаннан кейін монғол империясында алғаш рет тақ мұрагерлігі мәселесі туды. 

Шыңғыс ханның өсиеті бойынша Үгедей қағаннан кейін таққа оның екінші ұлы Годан (Кутан) 

отыруы керек деп айтылатын. Алайда, ол ауру болғандықтан, қаған тақты үшінші ұлы Кучуға 

(Куджа) қалдырғысы келеді. Кучу Үгедейден бұрын қайтыс болып кеткен соң таңдауды оның 

ұлы Ширамунға қалдырады, бірақ ол тым жас болатын (Бартольд, 1963: 554). Рашид-ад-динде 

билік мәселесі бойынша Құбылайдың былай айтқаны кездеседі: «Тағы бірде Үгетай қаған: 

«Патша Ширамун болады», – деп айтқан еді. Енді қалай сендер өздерің шын жүрекпен 

патшалық билікті Күйік ханға бердіңдер?» – деді» (Рашид-ад-дин, 2023: 58). Ал осында аты 

аталған Үгедейдің үлкен ұлы Күйікті монғол ақсүйектерінің басым бөлігі қолдамайтын. 

Соның ішінде, Жошының ұлы Бату хан да бар болатын. 

Бату хан мен Күйіктің арасындағы келіспеушілік монғолдардың батысқа жорығында 

басталған еді. Шыңғыс ұрпақтарының арасындағы келіспеушіліктің күшейгені соншалықты, 

тек Ұлы қағанның Батуды қолдауымен тоқталған болатын. Ал, Үгедей қағанның қайтыс болуы 

аталмыш екі тұлғаның арасындағы наразылықты ашық дұшпандыққа айналдырды. 

Анасы Туракина (Дорегене) хатунның араласуымен 1246 жылы Күйік таққа отырады. 

Ұлы қағанның таққа отырғанын бекіту үшін шақырылған құрылтайға Бату хан келмейді. 

Бұған Төле әулеті мен кейбір монғол ақсүйектерінің көңілі толмай, енді Күйікке ғана емес, 

жалпы Үгедей үйіне наразылықтарын білдіреді. Ұлы қаған тағына отырғаннан кейін Күйік 

Батуға қарсы жорық жоспарлағанымен, ол мақсатына жете алмай қайтыс болып кетеді. 

Монғол ханзадаларының арасында тақ таласы қайта өршиді. 

Жалпы айта кететін жайт, Монғол империясында әйелдер (хатун) өмірдің саяси, 

әлеуметтік және экономикалық аспектілеріне әсер етіп, маңызды рөл атқарды. 

Сол кездегі көптеген басқа мәдениеттерден айырмашылығы, монғол әйелдері салыстырмалы 

түрде жоғары еркіндік пен ықпалға ие болды. Соның ішінде Соркактани Беки мен Туракина 

хатунды атап өтуге болады. Мәселен, Құбылай мен Хулагудың анасы Соркактани Беки 

Монғол империясындағы ең ықпалды әйелдердің бірі болып, күйеуі Төле қайтыс болғаннан 

кейін ұлдарының билікке сәтті көтерілуін қамтамасыз еткен болса, Туракина хатун да 

1241 жылы Үгедей қаған қайтыс болған соң 1246 жылға дейін Күйік таққа отырғанға дейін 

регент болды, ұлының таққа отыруын қамтамасыз етті. Сондай-ақ кейбір әйелдер шайқастарға 

белсенді қатысқаны және ерлер сияқты дағдыларын көрсеткені белгілі. Мұнда Хайдудың 

қызын атап өтуге болады. 

Монғол дәстүріне сәйкес аға буыннан қалған Бату ханның беделі қашанда мықты 

болатын. Күйік ханның қайтыс болуы Батуды шешуші әрекетке итермелейді. Соған орай ол өз 

территориясында құрылтай шақырады. Алайда, Үгедей және Шағатай үйінің көптеген 

өкілдері құрылтайдың Онон Керулен аймағында өтуін алға тартып, құрылтайға қатысудан бас 

тартады (Biran, 1997: 13). 

Құрылтай 1250 жылы жазда өтеді. Бату ханның қолдауымен Төленің ұлы Мөңке Ұлы хан 

тағына лайықты деп жарияланады. Бұл әрине, Үгедей үйіне күтпеген кездейсоқ хабар болатын. 

1251 жылы Мөңке таққа отыра сала, өзіне қастандық ойлағандарға «тазарту» 

жұмыстарын жүргізеді. Ол қарсыластары Үгедей мен Шағатай ұлыстарына әскерін жібереді, 

ондағы мақсаты шекарасын Жошы ұлысына дейін кеңейту болатын. Шағатай ұлысының 

билеушісі Есу Мөңке өлтіріліп, ұлыс билігіне Эргене (Ұрғана) хатун тағайындалады. 

Империяның орталығынан ұзақта орналасқанына қарамастан, Мөңке ханның тұсында 

Бату ханның беделі одан әрі арта түседі. Сөйтіп, Жошы ұлысының шекарасы Шу, Талас 

өңірлеріне дейін жетеді. В.Бартольдтың зерттеулеріне қарағанда, 1255 жылы Бату хан қайтыс 

болып, орнына ұлы Сартақ, одан соң Улакчи, Улакчидан соң Берке хан тағайындалады 

(Бартольд, 1963: 568). Аталмыш хандардың соңғысының тұсында Жошы ұлысының билігі 

Мауереннахр жерлеріне дейін созылады. 

1259 жылы Мөңке хан қайтыс болғаннан кейін тақ таласы Шыңғыстың төрт ұлының 

ұрпақтары арасында ғана емес, енді Төленің үйінде өрши түседі. 1260 жылы екі хан сайланады: 

бірі Құбылай – Қытайда, екіншісі Арық Бұға – Монғолияда. Бұндай ахуалды кейінірек 

Жошы ұлысында да кездестіруге болады. 

«Ханның билігі сирек жағдайларда ғана толықтыққа жетті. Қатардағы жағдайда хан 

басқа саяси күштермен мемлекет ішінде немесе «алтын тұқымның» ең қуатты өкілімен 

жоғарғы билікті бөлісуге мәжбүр болатын» (Султанов, 2006: 34), – дейді Т.И. Султанов. 

Сондай-ақ кейбір деректерге қарағанда Мөңке хан қайтыс болғаннан кейін, Берке ханның 

атына Иран, Хорасан, Мауераннахр жерлерінде құтба оқытылады. Ол дәуірлерде құтба оқыту 

билікті мойындауды білдіретін (Бартольд, 1963: 573). 

Бұрын Қытай орталықты нанмен қамтамасыз етіп отырған болса, енді Құбылайдың билік 

басына келуінен соң тоқтатылады. Арық Бұға осы кезде Шағатай ханның немересі Алғуды 

Түркістанға жібереді. Алайда, Алғу Қашқарға келген соң шағатайлықтарды қасына 

топтастырып, Берке ханның қызметтегі адамдарын (өкілдерін) Мауереннахрдан қуа бастайды. 

Тіпті бұрын Шағатай ұлысына кірмеген жерлерді де өз билігіне қаратып, Арық Бұғаға ашық 

қарсы шығады. Оған Арық Бұға өзінің қолбасшысы Мөңкенің ұлы Асутайды жібереді, ол 

Алғуды жеңеді. Осы кезеңде екінші тараптан Арық Бұға хан мен Құбылай хан қақтығысы 

басталады, Арық Бұға артқа шегінеді. Сөйтіп, әулеттер арасында бақталастық қайта өршиді. 

1261 жылы Құбылай хан інісі Хулагуға жаулап алған жерлеріне иелік етуге рұқсат береді, ол 

«Ильхан» атағын алады. 

Сөйтіп, түрлі себептерге байланысты Берке хан, Хулагу хан, Алғу және өзін тұтас монғол 

империясының ханы санайтын Құбылайдың арасында қарым-қатынастар одан әрі шиеленісе 

бастайды. Осы күреске Үгедей үйінен Хайду да қосылады. 

Материалдар мен әдістер 

Тақырыпты зерттеудің негізгі материалдары ретінде бірқатар дереккөздер 

пайдаланылды. Нақтырақ айтқанда, Монғол империясының, соның ішінде Хайду хан мен 

Талас оқиғасына қатысты қазіргі қолжетімді дереккөздердің дені ортағасырлық шығыс 

авторларының жазбаларынан, саяхатнамалардан құралады. 

Парсы тарихшысы Рашид-ад-дин Фазлуллах ибн Абу-ль-Хайр Али Хамаданидың 

«Жамиғ ат-тауарих» атты еңбегі басты дереккөздердің бірі болып табылады. Шығарманы 

Шыңғыс хан әулетінің шежіресі ретінде бағалауға да болады. Мұнда Хайдудың өміріне 

қатысты көптеген оқиғалар қамтылады, Талас құрылтайы баяндалады. Рашид-ад-дин 

еңбегінің тарихи тағы бір құндылығы – Монғол империясының тарихы және оның басқа 

халықтармен қарым-қатынасы туралы толық және егжей-тегжейлі жазылған дереккөздердің 

бірі болғанында жатыр. 

Ортағасырлық авторлардың бірі – Джамал Каршидың «Мулхакат би-с сурах» атты 

туындысы Хайдудың ұлы Чапардың билігі тұсында жазылған. Жалпы жазба араб тілінде және 

кейбір бөліктер парсы тілінде қаламға алынған. Автор шығармасында «біздің елдің ханы 

Кайду ибн Кистай ибн каан ал кабир Уктай ибн Чингиз хан 1271 жылы қыркүйекте Таразда 

хан тағына отырды» (аль-Карши, 2005: 124), - деп жазады. Алайда, мұнда зерттеу 

тақырыбындағы Хайду ма, әлде өзге Кайду ма мұнда оны зерделеу көзделмейді.  

Вассаф аль-Хазрат лақабымен танымал Хулагу мемлекетінің қызметкері, парсы 

тарихшысы Шихаб-ад-дин Абдаллах ибн Фазлаллах Ширазидың «Вассаф тарихы» монғол 

дәуірінің маңызды дереккөздерінің бірі болып табылады. 1269 жылы шақырылған 

құрылтайдың өткізілген мекені бойынша Рашид-ад-дин екеуінің арасында айырмашылықтар 

кездеседі. Қазіргі тарихшылар Вассафтың жұмысын зерттеп, талдауды жалғастыруда, оны 

тарихи оқиғаларды қайта құру және сол кездегі мәдени және әлеуметтік процестерді түсіну 

үшін қолданады. 

Марко Поло – XIII ғасырдағы венециялық саудагер, зерттеуші, саяхатшы, Орталық Азия 

арқылы Қытайға сапар шегіп, Шығыс пен Батыстың арасына көпір салған алғашқы европалық. 

Оның жазбалары еуропалықтарға XIII ғасырдағы Азияның өмірі мен мәдениеті туралы 

ақпарат берді. 

Марко Полоның саяхатнамасы зерттеушілерге әлі күнге дейін түпдерек ретінде маңызды 

болып қала береді. Ол Азиядағы саяхаттарымен, әсіресе Монғол империясының билеушісі 

Құбылай хан және Қытай туралы егжей-тегжейлі жазбаларымен танымал болды. 

Зерттеу жұмысында мәтіннің ағылшын тіліне аударылып Денисон Росс, Эйлин Поуэрдің 

редакциясында жарияланған «The travels of Marco Polo» атты үшінші басылымы 

пайдаланылды. 

Жұмыстың әдіснамалық негізін тарихилық, объективтілік принциптері құрады. Соған 

сәйкес жалпы қабылданған ғылыми зерттеу әдістері мен ұстанымдары: тарихи талдау, 

тарихи саыстырмалы талдау, жүйелілік құрылымдық талдау, синтездеу, ретроспективті, 

мәселелі – хронологиялық, биографиялық талдау т.б. әдістер қолданылды. 

1) Зерттеу жұмыстарында тарихи талдау, тарихи салыстырмалы талдау әдісі – белгілі бір

тарихи оқиғаларды зерделеуде, оларға қатысты ғалымдардың түрлі сын 

пікірлерін салыстыруда қолданылды; 2) Зерттеу тақырыбының мазмұнын ашу үшін 

жүйелік – құрылымдық талдау қолданылады. Ол тақырыпты жалпы шолудан бастап, содан 

кейінгі деңгейлерге, әр деңгейдегі элементтерді зерделей отырып түпкілікті нәтижеге қол 

жеткізуге, яғни тұтас бейнені құрастыруға мүмкіндік береді; 3) Болжамдар мен қорытындыны 

негіздеу үшін әртүрлі дереккөздерден алынған мәліметтердің үлкен көлемін, зерттелген 

тақырыптарды біріктіруде синтездеу әдісі қолданылады; 4) Ретроспективті әдіс - оқиғалардың 

себептерін анықтау мақсатында өткенге дәйекті түрде енуге, кезеңді түсіну үшін 

пайдаланылады; 5) Мәселелі-хронологиялық әдіс - уақыт бойынша тарихи оқиғалардың 

реттілігін зерттеуде қолданылады; 6) Биографиялық талдау бұл тұлғаның өмірін, оның шығу 

тегін, маңызды оқиғаларын, жеке қасиеттерін, жетістіктері мен қоршаған өмірге әсерін 

егжей-тегжейлі зерттеуге және түсіндіруге көмектесетін әдіс болып табылады. Осы талдау 

арқылы өмірлік жағдайлар, жеке қасиеттер мен сыртқы факторлардың тұлғаның жеке басы 

мен іс-әрекеттеріне әсерін түсінуге көмектеседі. Бұл әдіс арқылы Хайдудың тұлғасы, өмірі, 

қызметі, саяси күресі зерделенді. 

Талқылау 

Жалпы Монғол империясына, Шыңғыс ханның билік кезеңіне арналған көптеген 

жұмыстар бар. Ал мақаланың зерттелу деңгейіне нақтырақ тоқталатын болсақ, тақырыпқа 

тікелей қатысты бірқатар іргелі зерттеу еңбектерін атап өтуге болады. Соның бірі ретінде 

танымал шығыстанушы В.В. Бартольдтың «Туркестан в эпоху монгольского нашествие» атты 

еңбегі. Ол қазірге дейін құндылығын жоғалтпаған, Түркістан өңіріндегі монғол 

шапқыншылығы кезеңіне арналған маңызды зерттеулердің бірі болып отыр. В.В. Бартольд 

еңбегінде ортағасырлық шығыс дереккөздерін кең қолданып, археологиялық деректерге де 

назар аударған. Кітап монғол шапқыншылығының салдары туралы толық түсінік алуға 

мүмкіндік беретін саяси, әлеуметтік-экономикалық және мәдени талдауды біріктіреді. 

Сонымен қатар Израиль ғалымы Михал Биранның «Qaidu and The Rise of the Independent 

Mongol State in Central Asia» атты еңбегін атап өтуге болады. Бұл монография 

В.В. Бартольдтың еңбегіне қарағанда шеңбері тар, яғни Хайдудың (1236–1301) өмірі мен 

қызметіне ғана арналады. Автор Хайду туралы мағлұматтар қамтитын Төле үйінің деректеріне 

ұқыптылықпен қарауды ұсынады. Мұны Үгедей және Төле үйлерінің арасындағы 

шиеленістердің салдарынан туындаған күмәннің бірі деп қабылдауға болады. Автор 

Хайдудың билікке келуіне және Орталық Азияда тәуелсіз монғол мемлекетін құрудағы рөліне 

назар аударады. Еңбек ХІІІ ғасырдағы монғол саясатының күрделілігін түсіну үшін маңызды 

ғылыми жұмыс болып табылады. М. Биран монографиясының деректік базасы өте бай. Ол 

ортағасырлық араб, парсы, қытай дереккөздері мен европалық саяхатшылардың еңбектеріне 

негізделеді. Еңбек арқылы қазіргі батыс және қытай ғалымдарының маңызды зерттеулерін 

қамтыған кең тарихнаманы көруге болады. 

Сондай-ақ ағылшын ғалымы Томас Т.Аллсеннің «Mongol Imperialism The Policies of the 

Grand Qan Mőngke in China, Russia, and Islamic Lands (1251–1259)» атты еңбегінен Мөңке 

ханмен Хайдудың арасындағы наразылықты көруге болады. 1256 жылы Хайду Орталық 

Азияда Төле үйіне қарсы одақ құра бастайды. Ал кейінірек Құбылай ханды құлату үшін 

айтарлықтай күш жинағаны баяндалады. 

Автор еңбегінде негізінен монғол империясының саяси аспектілеріне, өз билігін кеңейту 

және сақтау үшін қолданған стратегияларына назар аударады. Империя саясаты мен билігінің 

ажырамас бөлігі болған әлеуметтік және мәдени аспектілерді де тыс қалдырмайды. 

Оның жаулап алынған аумақтардың әлеуметтік құрылымдарына әсерін, экономикалық 

салдарын қарастырып, ондағы әлеуметтік, мәдени нормалардың өзгеруіне зер салады. 

Т. Аллсен тақырыпты зерттеуде пәнаралық тәсілді қолдана отырып, өзіндік тың 

түсініктемелер береді. Ол кешенді талдау үшін әртүрлі тарихи дереккөздерді, археологиялық 

деректерді және заманауи зерттеулерді пайдаланады. Еңбек монғол империясының тарихы 

мен империализмді зерттеуге айтарлықтай үлес қосады. 

Монғол империясының тарихы бойынша маманданған тарихшы Тимоти Мэйдің 

«Mongol Empire» атты монографиясы Шыңғыс хан империясының қалыптасуы мен дамуы, 

оның мұрагерлері – Жошы, Үгедей, Шағатай, Төленің ұлыстарын және олардың тарихын 

кешенді қарастыруымен құндылық танытады. Еңбекте жалпы монғол империясының өрлеуі 

мен қалыптасуы зерттеледі. Илхан мемлекеті, Шағатай ұлысы, Жошы Ұлысы және Юань 

мемлекетінің империялық шеңберде ғана емес, аймақтық деңгейде өмір сүруі зерделенеді.  

Автор Монғол империясының әскери, саяси, экономикалық және мәдени аспектілерін терең, 

әрі жан-жақты талдауға тырысады. Оның еңбегі монғолдардың үлкен ықпалды империяны 

құруы мен оның әлемдік өркениеттердің одан әрі дамуына тигізген әсерін түсінуге 

көмектеседі. 

Қырғыз ғалымы О.К. Караевтың шығыс жазба деректеріне негізделіп дайындалған 

«Чагатайский улус. Государство Хайду. Могулистан. Образование кыргызского народа» атты 

еңбегін Орталық Азия территориясының шеңберіндегі Хайду мемлекетіне арнап жазылған 

іргелі монографиялардың бірі деп айтуға болады. Мұнда Шағатай ұлысының, Хайду және 

Моғолстан мемлекеттерінің құрылуынан бастап олардың ыдырауына дейінгі саяси тарихы 

қарастырылады. Еңбектің маңызы мемлекеттердің қалыптасуы мен ыдырау процестерін, 

сондай-ақ олардың кейінгі саяси құрылымдарға, ортағасырлық мемлекеттік құрылымдар 

арасындағы тарихи сабақтастық пен байланыстарды түсінуге ықпал етеді. 

Түркітанушы ғалым Т.И. Султановтың «Чингиз-хан и Чингизиды. Судьба и власть» атты 

еңбегі Шыңғыс хан мен оның ұрпақтарының өміріне терең және жан-жақты талдау жасайды. 

Автор монғол әулетінің саяси, әлеуметтік және мәдени өмірін талдау үшін әртүрлі дереккөздер 

мен әдістерді қолданады. Еңбектің маңызы – Монғол империясының әлемдік тарихқа тигізген 

әсері мен оның мұрасын қалыптастырған негізгі оқиғаларды түсінуге мүмкіндік береді. 

П.Н. Петровтың «Нумизматическая история Чагатайского государства 

668/1270-770/ 1369 гг.» атты ғылыми диссертациясы айтарлықтай маңызды еңбектердің бірі. 

Автор мұнда тарихи дереккөздердің жетіспеушілігі байқалған әсіресе, Шағатай ұлысының 

тарихын нумизматикалық ескерткіштері арқылы зерделеп, өзіндік жаңашылдық қосып отыр. 

Жалпы ұлыстар бойынша да бұл салаға назар аударғандар саны тым аз. Ал нумизматикалық 

ескерткіштердің басқа дереккөздерден алынбайтын бірегей деректерді ұсынып, сол тарихи 

кезеңнің саяси, экономикалық, мәдени және әлеуметтік аспектілері туралы толық және дәлірек 

түсінік қалыптастыруға көмектесетіні мәлім. П.Н. Петров тамға, оның мазмұны, Масудбектің, 

Кебек, Тармашырынның реформаларына тоқталады. 

А.А. Порсиннің «Политическая деятельность Ногая в Золотой Орде (1262-1301 годы)» 

атты ғылыми диссертациясы зерделеніп отырған тақырыптың хронологиялық шеңбері үшін 

өзіндік құндылығы бар. Ғылыми зерттеу жұмысы аймақтың саяси тарихын қайта құруға, 

Алтын Орданың ішкі саяси динамикасын терең түсінуге мүмкіндік береді. Диссертация қазіргі 

зерттеушілер мен тарихшыларға Орталық Азиядағы тарихи байланыстарды талдау үшін 

пайдалы. 

Б. Ахмедов, Д. Синор авторлығында дайындалған «Central Asia Under the Rule of 

Successors» атты жазба Шыңғыс хан әулетінің саяси тарихына арналады. Жазбада жаулап 

алынған территориялардың ұлыстарға бөлінуі, өткізілген құрылтайлар мен Шағатай 

ұлысының билігі, салықтарға тоқталады. Зерттеу тақырыбына қатысты бірқатар тұлғалар 

туралы ақпарат кездеседі, Барақ пен Хайдудың қарсылығы баяндалады. 

Зерттеу тақырыбына қатысты маңызды жұмыстың бірі – Усманова Э.Р. Ускенбай К., 

Антонов М.А. авторлығында дайындалған «В поисках исторического ландшафта Таласского 

курултая 1269 года» атты ғылыми мақала. Зерттеушілердің өзі атап өткендей, мақала «әскери 

қақтығысты шешудің тарихи ландшафты» ретінде жалпымонғолдық съезді өткізу аумағын 

реконструкциялауға арналады. 

Татар ғалымы И.М. Миргалиевтың «Международный Золотоордынский форум и 

празднование 750-летия Таласского курултая в 2019 году» атты мақаласында жалпы Алтын 

Орда тарихына арналған ғылыми форумдарға шолу жасалады. Ондағы қарастырылған 

мәселелер мен маңызды тақырыптарды көруге болады. Мақалада Талас құрылтайына қатысты 

ғалымның өзіндік тұжырымдары мен көзқарастарының болуы жазбаның маңыздылығын 

арттырады. 

Жалпы Хайдудың саяси күрестері мен Талас құрылтайы тарихының тарихнамасын 

толық зерттеу өте күрделі, жүйелі жұмысты қажет етеді, сондай-ақ оның бәрін ғылыми мақала 

шеңберіне сыйғызу мүмкін емес. Сондықтан мақалада бүкіл тарихнаманы қарастыру 

көздемелмейді. 

Нәтижелер 

Деректерге қарағанда Үгедей қағанның әйелдері көп болды және алпыс күңі бар еді. 

Алайда оның танымал басты әйелдері төртеу болатын. Солардан қағанның жеті ұлы туылды. 

Олардың үлкен бесеуінің анасы Төрегене қатын еді, ал өзге екеуінің анасы күң болатын 

(Рашид-ад-дин, 2023: 406): Күйік, Годан (Кутан, Күтен), Кучу (Куджа, Көші), Карачар 

(Қарашар), Хашин (Қашын, Қашин), Қадан уғул (Қадан оғыл), Мәлік (Мелик, Малик) 

Деректер бойынша Хайдудың әкесін «... Қашын өңірін бойсұндырған кезде дүниеге 

келгендіктен, оны Қашын деп атады. Ол шарапты өте көп ішетін әуесқой және үнемі мас күйде 

жүретін маскүнем болды, сөйтіп ол ішкілік құмар маскүнемдік кесірінен жас кезінде, әкесінің 

тірі уағында-ақ дүниеден өтті» (Рашид-ад-дин, 2023: 408). 

Хайду – Үгедей қағанның немересі, жоғарыда аталған Хашинның ұлы болатын. 

Джамал Каршидың мәліметтері бойынша, «Хорасанда Үгедей ханның көз алдында баласы 

қайтыс болғанда, Хайду іште қалған бала болатын. Хайду туылғанда оны атасына әкеледі. 

Үгедей хан оны кеудесіне қысып құшақтап, «менен кейін осы ұлым менің мұрагерім болсын» 

(аль-Карши, 2005: 119), - деп сүйеді. Содан бастап ол хан ордасында тәрбиеленіп өседі. 

Деректер бойынша Хайду шамамен 1235-1236 жылдары Хашиннің беркін тайпасынан 

шыққан әйелі Сепкине (Шабканэ) хатуннан туылады. Ал Үгедей қаған қайтыс болғанда ол 

билік үшін күресуге тым жас болатын. 

Рашид-ад-дин Хайдуды: «өте ақылды, қабілетті және айлакер кісі болатын. Барлық 

істерін ол қулықпен және айламен ұйымдастыратын» дей келе, оның «ұлдарының саны анық 

белгілі емес. Кейбіреулер оның «қырық ұлы бар еді» деседі, алайда (бұл) асыра сілтеушілік. 

Ол жақта біраз уақыт болған Наурыз әмір: «Олар жиырма төрт» дейді. Алайда, бұл аймақта 

белгілілері – тоғыз», - деп жазады. Олар: Шапар (Чапар), Йангичар (Жаңашар), Ұрыс (Урус), 

Сарабан, Қудаур, Қурил (Құрыл), Сурқабуқа (Сұрқабұқа), Икубуқа (Екубұқа), Ли Бахши 

(Ли бақсы) (Рашид-ад-дин, 2023: 409-410). Сонымен қатар «Хайдудың Құтұлын шаған атты 

қызы бар болатын. Ол оны басқа балаларының барлығынан артық жақсы көрді. Оның мінезі 

жігіттердікіндей болатын, ол бірнеше рет жорықтарға барып, қаһармандық жасаған әрі 

(әкесінің) істерінде көмекші еді, сөйтіп әкесінің алдында құрметке ие болған тұғын» 

(Рашид-ад-дин, 2023: 411). 

Негізінде Шыңғыс ханның құрған мемлекеті әулетке тиесілі немесе ортақ болғандықтан, 

барлық ұрпақтары билік ету құқығын талап ете алатын. Мұны М.Биран еңбегінде айқын 

баяндайды. Автор: «... монғол дәстүріне сәйкес, бұл империя Шыңғыс хан отбасының ортақ 

меншігі болатын. Соның ішінде Қаған - «primus inter pares» (латын тілінде «тең құқылы 

арасында бірінші» деген мағынада түсінуге болады. Бұл әріптес, серіктес аудармасына қарай 

тағы басқа болуы мүмкін - авт.). Жаулап алынған жерлер отбасының барлық мүшелеріне пайда 

әкелетіндей байлықтың ортақ қоры ретінде қарастырылды. Бұл қағида жекелеген ханзадаларға 

жергілікті құқықтарды, негізінен жаулап алынған аудандардан немесе мемлекеттен түсетін 

кірістерді немесе халықтың белгілі бір тобына үстемдік етуді қамтамасыз етуде көрінді. 

Империяның алқалық басқарылуы әсіресе, армия ұйымының «тамма» (тамга/таңба – авт.) 

жүйесінде анық көрініс табады: жаңа территорияларды жаулап алуды егжей-тегжейлі 

сипаттайтын армияның қолбасшысы – ханзада – отбасының басқа негізгі тармақтарының 

өкілдерімен бірге жүрді. Қағанның жауапкершілігінде өтетін барлық ханзадалардың 

құрылтайында жорықтар жоспарланды; және Үгедейден бастап жаулап алынған отырықшы 

аумақтарды басқаруда негізгі ұлыстар мен Ұлы ханның өкілдері бірлесіп жұмыс істеді. 

Алқалық тұжырымдама, әрине, қағанның империяны орталықтандырылған бақылауын 

шектеді. Сонымен қатар, бұл әр ханзаданың өз отарын жаю үшін кең және нақты аумақты 

пайдалану қажеттілігіне қайшы келді» (Biran, 1997: 7), – деп айтады. 

Шыңғыс ұрпақтарының арасында мемлекет әулеттің ортақ билігінде болғандықтан, тақ 

таласы кейде бір үйдің ішінде де асқан қатігездікпен жүзеге асырылды. 1251 жылғы 

құрылтайдан кейін басталған Мөңке ханның «тазартуында» Үгедей және Шағатай ханның 

ұрпақтарының бәрі өлтірілмесе де, олардың саяси ықпалы жойылып, территориялары 

кішірейтілді. Сөйтіп, Мөңке хан Төле үйінің монғол империясындағы бұдан кейінгі билік 

гегемониясын біржола қамтамасыз етіп берген болатын (May, 2018: 153). Осы «тазартуда» 

Үгедей үйінің жеке әскерінің басым бөлігі алынып, хан отбасының өзге тармақтары арасында 

таратылып жіберілген болатын. 

Осылайша, ХІІІ ғасырдың ортасында Шыңғыс ұрпақтары арасындағы «Ұлы қағанның» 

тағы үшін күресте әсіресе, Үгедейдің әулеті қатты жеңіліске ұшырады. Зерттеуші 

М. Биран «Мөңке хан қызметіне бастағаннан кейінгі уақытта Үгедей үйінің жеке ұлыстық 

құрылымы сақталғанына» күмәнмен қарайды. Өйткені, зерттеушінің пікірінше: «Үгедей 

ұлысына хан тағайындалған жоқ және аймақтық басқаруда, сондай-ақ «тамма» жүйесі 

бойынша Батыс Азияны жаулап алуға жіберілген әскерде де үгедейлік өкілдер болған жоқ» 

(Biran, 1997: 16) болатын. 

Біздіңше, Төле үйінің күшеюіне Бату ханның қолдауынан тыс, ең бастапқы уақытта 

империяны ұлыстарға бөлгендегі еншінің де септігі тиген сияқты. Өйткені, деректерге 

қарағанда Шыңғыс хан жаулап алған территорияларын төрт ұлының арасында еншіге 

бөлгенде Жошы, Шағатай және Үгедей үйлеріне төрт мың әскерден беріп, ал кіші ұлы Төленің 

еншісіне жүз бір мың әскер бергені туралы мәліметтер кездеседі. Бұл біріншіден, өзге 

ұлыстарға қарағанда Төле үйінің әскери күшін немесе басымдығын көрсетеді. Екіншіден, 

ұлыстарға бөлінген әскер көлемінің арасындағы айтарлықтай айырмашылықты назарға 

алатын болсақ, жиырма жылдан астам уақыттың ішінде олардың өзара теңесе қою ықтималы 

аздығын да ескерген жөн. Ал Мөңкенің таққа отырған тұсында әскери күштің өзгелерден 

басым болуы оның тек пайдасына ғана жұмыс жасаған еді. 

1252 жылы Мөңке хан өзіне қолдау көрсеткен кейбір Үгедей ұрпақтарына үлес бөліп 

береді. Соның ішінде Үгедейдің күңнен туылған алтыншы ұлы Хаданға Бешбалық беріледі. 

Үгедейдің күңнен туылған жетінші ұлы Меликке Ертіс өзені аймағы, Хайдуға Еміл өзені мен 

Іле өзенінің арасындағы Алмалықтың солтүстік батысындағы Қаялық тиеді. Ал Үгедейдің 

төртінші ұлы Карачарға Еміл өзенінің аймағы беріледі. Мөңгету (Менггеду), Годан екеуі және 

Үгедейдің әйелі де өз үлестерін алады. Деректерде Годанның үлесі таңғұттардың жері екені 

айтылады. (Biran, 1997: 20) 

Үгедей үйіне қарсы «тазартуда» Хайду аман қалғанымен, ол еш уақытта Мөңке ханды 

қолдаған жоқ. Оны мына бір оқиғадан да аңғаруға болады: 1256 немесе 1257 жылы ол 

Мөңке ханның хабаршысын тұтқынға алады. Ханға Хайдудың бұл әрекеті түсінікті болмаса 

да оны жазаландырудан тыс қалдырмайды (Аллсен, 1987: 53). Сонымен қатар ханның 

аталмыш өкілі Ши Тяньлиннің осы тұтқыннан жиырма жыл өткеннен кейін ғана босатылғаны 

айтылады. Хайду Мөңке хан қайтыс болғаннан кейін ғана саяси алаңға шықты. 

Сонымен, Мөңке хан қайтыс болғаннан кейін Төленің ұлдары Құбылай мен Арық Бұға 

бірдей таққа отырғанда Хайду соңғысын қолдайды. Бірақ, М.Полоның жазбасына сүйенетін 

болсақ, ол Құбылайды монғол империясының алтыншы «Ұлы ханы» деп сипаттайды 

(The Travels, 1950: 103). Әрине, бұл Арық Бұғаның Қарақорымда отырғанына қарамастан, 

Құбылайдан үстем еместігін аңғартады. Мұнда М.Биранның пікірін қолдауға болады. Автор: 

«аймақтық және алқалық құқықтың болуы ішкі және жеке шиеленіске түрткі болды ... бұған 

қоса, қағандар мен аймақтың хандарының арасындағы ажырамас шиеленіс олардың әрбірінің 

өзінің билігін басқасының есебінен кеңейтуге итермеледі. Әсіресе, аймақтық тәуелсіздік 

әрбір қаған қайтыс болғаннан соң келесі қағанға дейінгі аралық кезеңде айқын байқалды» 

(Biran, 1997: 8), – деп айтады. 

Осылайша, Төленің ұлдары – Құбылай мен Арық Бұғаның өзара үздіксіз соғыстарынан 

кейін Арық Бұға ханның әскери күші қатты сарсылады. Ақырында Құбылай ханның билігін 

мойындайды (Рашид-ад-дин, 2023: 57–60). Алайда, Арық Бұғаның бұл әрекетіне 

Хайду көндіге алмай, онымен жолдарын айырады. Осы уақыттан бастап Үгедей хан үйінің 

Төле үйінің билігіне қарсы мықты қарсыласы пайда болады. 

Хайду «ұлы ханның» тағын Үгедейдің үйіне тиесілі деп санады, бірақ, алдымен өзінің 

заңды ұлысын қайта қалпына келтіру жолына түседі. Зерттеулерге қарағанда, Хайду үшін  

Қаялық өз жақтастарын айналасына жинаған оның алғашқы территориялық әскери базасы 

болды. Деректерде Хайдудың негізгі көтерілу кезеңі 1260-1270 жылдар көрсетіледі. 

1264 жылы Арық Бұға ағасының билігіне мойынсұнған соң Құбылай өзін ресми түрде 

бүкіл империяның ханы деп жариялайды. Империя астанасын Қарақорымнан Ханбалыққа 

(қазіргі Пекин) көшіреді. Сондай-ақ ұлыс билеушілерінің құрылтайға келуін күтеді, алайда 

олар келе қоймайды (May, 2018: 261). Бұл жағдай Құбылайды барлық монғол ақсүйектерінің 

қолдамайтынын аңғартады. Рашид-ад-динде былай баяндалады: «Қаған Арықбұқаның бүлігі 

мен фитнасынан арылған кезде, Үгетай қағанның ұлы Қашынның ұлы Қайдудан және кейбір 

Шағатайдың ұрпақтарынан басқа барлық ханзадалар оған бағынуға дайын екендерін білдірді. 

(Сонда) Құбылай қаған оларға (Қайду мен Шағатайдың кей ұрпақтарына) елші жіберіп, 

оларды өзіне жақындатпақ болып: – Өзге ханзадалардың барлығы бұл жерде болды (келді), 

сендер неліктен кешіктіңдер? Біздің аңсаған арманымыз – бір-бірімізді көрумен көздерімізді 

қуандыру. Барлығы жайлы ақылдасып болып, сендер түрлі сыйлықтар алған күйі қайтып 

кетесіңдер, – деді. Қайду бағынғысы келмеді. Ол: – Біздің шаруа малдарымыз (аттарымыз) 

азып кетті, олар азықтанып, оңалған кезінде мен бұйрыққа мойынсұнамын, - деп кешірім 

сұрады» (Рашид-ад-дин, 2023: 61). 

Зерттеуші Т.И. Султановтың пікірінше, негізінен осы кезден бастап Монғол империясы 

төрт монархияға бөлініп, Шыңғыстың «алтын руы» бірнеше әулеттерге ыдырап кетеді: 

1) Қытайдан басқарылатын Юань империясы; 2) Ираннан басқарылатын Ильхан мемлекеті;

3) Мауереннахрдағы Шағатай мемлекеті; 4) Ертістен Дунайға дейінгі территорияда жатқан

Алтын Орда мемлекеті (Султанов, 2006: 23).

Жалпы М.Полоның жазбасынан Хайдудың еш уақытта Құбылаймен тату өмір 

сүрмегенін білеміз (The Travels, 1950: 359–361). Деректерге қарағанда, Хайду өз күшімен 

территориясы Орта Азия жеріне созылған мемлекеттің негізін қалайды. Ол Үгедей ұлысының 

билігін қалпына келтіреді. Жоғарыда атап өткендей, үнемі Үгедей ханның мұрагері ретінде 

«ұлы хан» тағына қол жеткізу үшін күреседі (Караев, 1995: 25–26) және сол жолда барлық 

тиімді сәттерді пайдалануға тырысады. Мәселен, шағатайлық Алғу хан мен жошылық Берке 

ханның өзара күресінде Берке ханға өз көмегін ұсынады. Берке хан оған жауап ретінде 

ақшалай, әскери көмек беретінін және Алғу ханды жеңген халде Шағатай ұлысын сыйға 

тартатынын айтады. 

Біздіңше, нақ осы кездегі Монғол империясының саяси алаңында екі тарап айқын 

көрінеді: Жошы мен Үгедей үйінің одағы және Шағатай мен Төле үйінің одағы. Жошы ұлысы 

орталықтан қашықта орналасып, кейде тіпті үйлердің арасында бітімгерлік жасатуға 

тырысқанымен, түрлі себептерге байланысты тартыс шеңберінің тысында тұра алмайды. Осы 

күресте шағатайлық Алғу Құбылай ханға мықты одақтас болмаса да, ханға қарсы шықпаған 

болатын. 

Жалпы алғанда, ұлыстардың тараптарға бөлінуінде өзіндік көптеген себептер жатты. 

Мәселен, соның бірі – Арран және Әзірбайжан жеріне қатысты мүдделерінде Жошы мен 

Төле ұрпақтарының наразылықтары өршіп, соғысуға дейін барады. Соғыстың соңғы 

сәттерінде шегінуге мәжбүр болған Хулагу Тебризге барған соң Берке ханның барлық 

ортақтарын өлтіруге, саудагерлерінің мал-мүліктерін тәркілеуге, сондай-ақ Бұхарадағы Жошы 

ұлысының 5000 әскерін өлтіруге, олардың әйел-балаларының ешбіріне мейірімділік 

танытпауға бұйрық береді (История Вассафа, 2006: 163–165). Келесі бір дерек бойынша 

«Арық Бұға Шағатай ұлысының басына Алғуды тағайындап жібергенде, оның алдына жүз елу 

мың атты әскер жиналғаны баяндалады. Рашид-ад-дин: «сол әскердің бес мыңын өңірдің 

шекараларын қорғап, бұйрықтарын орындау үшін Самарқанд, Бұхара мен 

Мауереннахр аймақтарына жіберді. Олар ол жерлерге барғанда Беркенің барлық нөкерлері 

мен оларға тәуелді кісілердің барлығын өлтірді, тіпті атақты Сейфаддин Бухарзидің 

(Сайф ад-дин Бұхарзидің) ұлы, шейхул ислам Бұрхан ад-диннің немересіне дейін шахид 

қылды (өлтіріп тастады). Және ол адамдардың барша дүниесін, жылжитын әрі жылжымайтын 

мүліктерінің барлығын алып қойды» (Рашид-ад-дин, 2023: 54–55), - дейді. Ал Джамал 

Қаршидан Сейфаддин Бухарзидің Берке ханның ұстазы болғанын білеміз (аль-Карши, 2005: 

120). Сонымен қатар кейбір зерттеушілер Берке ханның Арық Бұғаны белсенді қолдағанына 

байланысты Хулагудың оны әдейі соғысқа итермелегенін пайымдайды (Порсин, 2011: 17). 

Ал Алғу хан қайтыс болғаннан кейін Құбылай хан мен шағатайлықтардың арасына жік 

түседі. Эргене (Ұрғана) хатун бастап шағатайлық ақсүйектер қолдап Мубаракты таққа 

отырғызады (деректерде Эргене хатунның қайтыс болған уақытына қатысты 

айырмашылықтар кездеседі). Мұндағы назар аударуды қажет ететін маңызды мәселе 

дәстүрдің сақталмағандығы болып тұр. Яғни қалыптасқан дәстүр бойынша тұтас Монғол 

империясының ханы ғана ұлыстарға билеушіні тағайындайтын еді. Сондықтан, 

шағатайлықтардың бұл әрекеті Құбылай ханға ұнамайды. Ол өз адамы ретінде Мубарак 

ханның немере ағасы Бараққа жарлық шығарады. Сөйтіп, Құбылай ханның жарлығы бойынша 

Барақ Шағатай ұлысын Мубарак ханмен бірлесіп басқаруы керек болатын (Biran, 1997: 24). 

Алайда, Барақ Шағатай ұлысындағы Мубарак ханның беделін көрген соң жарлықты 

көрсетпей, тек пана іздеп келгенін білдіреді. Хан оған ата мекені Амударияның солтүстігіндегі 

Чаганианға орналасуына рұқсат береді. Барақ сол жерде жүріп Мубарак ханның көптеген 

әмірлерін өз жағына тартып, уақыт өте үлкен әскери күшке айналады, Мубарак ханды қуғынға 

ұшыратады (Biran, 1997: 24). Осы тұста Құбылай ханның Бараққа артқан үмітінің 

ақталмағанын көреміз. Құбылай хан Барақтың және барлық шағатайлық ханзадалардың көзін 

жою үшін әмір Коничиды аттандырады. Алайда, әмір Коничидың алты мың әскеріне Барақтың 

отыз мың атты әскері қарсы шыққан соң, әмір шегінеді. Ал бұдан кейін Барақ Хайду мен 

Мөңке Темірге қарсы жорық жасауды ойластырады (Рашид-ад-дин, 2023: 168). 

Барақ Шағатай әулетінің билеушісі болды. Ол Шағатай ұлысының батыс облыстарын 

басқарды, оған қазіргі Қазақстан мен Өзбекстанның бірқатар аймақтары кірді. Барақтың 

негізгі жетістігі – Шағатай ұлысында билік үшін күрес жүргізіп, аймақтағы өзінің рөлін 

нығайтуы болатын. Ол өз территориясын Құбылай мен басқа монғол ұлыстарының ықпалынан 

қорғауға тырысты. 

Осы жерде Үгедей үйінде де маңызды ілгерілеу байқалғанын атап өту керек. Хайдудың 

өз территориясын кеңейтіп, әскери күшін толықтыра түсуіне М.Биранның пікіріне қарағанда, 

Алгудың қайтыс болуы (1265/6 ж.) Берке ханның қайтыс болуы (1266/7ж.), Хулагудың қайтыс 

болуы (1265 ж.) өзіндік вакум тудырды. Ұлыстардың басындағы өз ахуалы Хайдудың әскери 

күшіне назар аударатындай сәт берген жоқ. Хайдудың нақты қол астындағы территория 

туралы анық ақпарат болмаса да, батысы Таласқа дейін созылып, кейін оның орталығына 

айналғаны айтылады (Biran, 1997: 23). 

Сонымен, Хайду мен Барақтың соғысы басталады. Беркежар (Беркечар) бастап 

Жошы ұлысынан келген әскери көмектің арқасында Хайду Барақтың әскерін жеңеді, ол 

Мауереннахрға қашады. Хайду оның соңына түспей керісінше, бейбіт келісім үшін екі жүздей 

атты әскермен інісі Қыпшақты елші етіп жібереді. Деректерге қарағанда, Қыпшақ Барақты 

дұшпандықты тоқтатуға көндіріп, келесі жылға жоспарланған құрылтайға шақырады. 

Рашид-ад-дин оны парсы тілінде «Курилтай-и бузург» деп атайды. Бұл аудармасында 

«Ұлы құрылтай» деген мағына білдіреді. Сөйтіп, зерттеушілер құрылтай деп 

XII–XIII ғасырлардың тоғысындағы түркі-моңғол тайпаларының бірігуіне байланысты 

ақсүйектердің мәжілісін (съезі) атағанын айтады (Усманова и др., 2022: 138). 

Тарихи жазбалар бойынша 667/1269 жылдың көктемінде үш ұлыстың билеушілері 

Талас пен Кенжектің жайлауында бас қосады (Рашид-ад-дин, 2023: 169). Құрылтайды Хайду 

басқарады. Деректерде басты қатысушылар ретінде Жошы ұлысынан хан Мөңке Темір мен 

қолбасшы Беркежар, Үгедей үйінен Хайду мен Қыпшақ, Шағатай үйінен Барақ аталады. Ал 

жалпы саны ұлыс билеушілерін әскерлерімен қосқанда өте көп болғанын жоққа шығара 

алмаймыз. Кейбір зерттеушілер Мөңке Темірдің жиынға өзі қатысқанына күмәнмен қарайды. 

Сонымен, құрылтай мүшелері құрылтайдың бастапқы жеті күнінде көңіл көтеріп, 

сегізінші күнінде күнтәртібіндегі мәселелерді талқылауға көшеді. Рашид-ад-динге сүйенетін 

болсақ: «алдымен Қайду сөйледі: – Біздің даңқты атамыз Шыңғыз хан (бүкіл) әлемді 

парасаттылығымен, ақылмен және қылыш пен оқтардың соққысымен басып алып, тәртіпке 

келтірді, дайындап өз әулетіне тапсырды. Міне, біздің бәріміз әкелер жағынан бір-бірімізге 

туысқанбыз. Өзге ханзадалар болса, біздің аға-інілеріміз, олардың ортасында келіспеушіліктер 

мен алауыздық жоқ. Не үшін олар (келіспеушіліктер мен алауыздықтар) біздің ортамызда 

болуы керек?! – деп басталады» (Рашид-ад-дин, 2023: 169). 

Деректердегі құрылтайдың мазмұнына қарап қарастырылған мәселелерді былай 

жіктеуге болады: 1) территориялық иеліктер туралы; 2) халықтың ахуалын жақсарту, 

шаруашылық мәселелері; 3) қалаларды абаттандыру, қаржы мәселелері. 

1) территориялық иеліктер туралы. Шыңғыс ұрпақтарының барлығы нақты территорияға

ие болуын ескерте отырып, Шағатай ханның мұрагері ретінде Барақ өзінің жеке иелігі болуын 

дұрыс деп санайтынын айтады. Құрылтай мүшелері бұл сұранысты оң қабылдайды. 

Рашид-ад-динде былай баяндалады: «... Алайда мен де сол ағаштың жемісімін ғой. Маған да 

жұрт және өмір сүруге дүние тағайындалуы керек қой. Шағатай мен Үгетай Шыңғыз ханның 

ұлдары еді. Үгетай қағанның естелігі ретінде Қайду, ал Шағатайдан (естелік болған) мен, ал 

олардың үлкен ағасы болған Жошыдан (естелік болған) Беркежар мен Мөңкетемір. Кенже іні 

Төледен (естелік) Құбылай қаған болып қалды. Қазір ол олардың кеңдігін Ұлы Құдай ғана 

білетін Қытай мен Хотанның шығыс елдерін басып алды. Батыс елдерін Әмуядан Шам (Сирия) 

мен Мысырға дейін әкесінің үлесі ретінде Абақа хан мен оның бауырлары иемденіп алды. Ал 

ол екі ұлыстардың ортасында сендердің иеліктерің болған Түркістан мен Дешті Қыпшақ 

аймақтары. Сендер маған бірігіп қарсы шықтыңдар. Мен қанша ойлансам да, өзімді күнә 

жасағандай болып есептемеймін, – деді. Олар: – Шындық сенің жағыңда. Шешім мынадай: 

бұдан былай өткенді еске алмайық, жайлау мен қыстауларды әділетті түрде бөліп алып, таулар 

мен жазықты жерлерге қоныстанайық, себебі бұл аймақтар қатты ойрандалған әрі 

өңделмеген, - деді» (Рашид-ад-дин, 2023: 169–170). 

Осыдан кейін Мауереннахрдың үштен екісі Бараққа, қалған бөлігі Хайду мен 

Мөңке Темірдің арасында бөлінеді. Бұған қоса, Бараққа келесі көктемде Әмударияның арғы 

жағындағы Абака хан елінің есебінен жайылымын кеңейту қабылданады. 

2) халықтың ахуалын жақсарту, шаруашылық мәселелері. Монғол ақсүйектері таулы

аймақтар мен далалы жазықтарда өмір сүруге бел байлайды. Қалаларға нақты белгіленген 

алым-салықты жинауға болмаса себепсіз кіріп бағынышты халықты әділетсіз мазаламауға 

келіседі. 

3) қалаларды абаттандыру, қаржы мәселелері. Бұл қызметті жүргізуге Масудбек Ялавач

тағайындалады. Масудбек Ялавачты сол кездің өте білікті қаржыгері деп айтуға болады. Ол 

бұдан бұрын Мөңке ханның тұсында Түркістан мен Мауереннахрда қызмет еткен болатын, 

енді бұдан кейін ол ғана емес, оның ұлдары да Түркістандағы Шағатай және Үгедей 

ұрпақтарына қызмет етеді. 

Құрылтайда Барақ пен Хайду өзара «қан ағайындылар және мәңгі достар» ретінде ант 

ішкенімен, бір-біріне сенімсіз болғаны аңғарылады. Зерттеулерге қарағанда, Барақ кетуден 

бұрын өзінің ұлы Бек Темірге өзінен кейін шығуға дайын тұруын және оған бір зиян тиген 

жағдайда алдын-ала дайындалған елу мың адамды шақыруын ескертеді (Biran, 1997: 26-27). 

Сөйтіп, құрылтайдың шешіміне сәйкес, Хайду өзінің территориясын Шағатай ұлысының 

есебінен батысында Сырдариядан Ферғанаға дейін кеңейтеді. М.Биранның пікірінше, 

Хайдудың жоспарында Барақ Абака ханға соғыс ашса екі жақта зардап шегетін еді. Егер 

Абака хан жеңілетін болса, Барақ Хорасанмен айналысып кетіп, оның Мауереннахрға 

жүргізетін бақылауы әлсірейтін. Ал Барақ жеңілетін болса, тіпті жақсы болатын еді. Сол 

сияқты Абака ханмен «бейбіт» және «келісім» қатынастағы Мөңке Темірдің тарапынан да өз 

есебі болғаны болжамданады. Сондықтан мұндағы негізгі мәселе Барақты жою болатын. Бұған 

қоса зерттеуші М.Биран құрылтайдың шешімін «Рашид-ад-дин айтқандай, Хайдудың 

Құбылайға және Барақтың Құбылайдың жиені Абака қарсы соғысын Үгедей және Шағатай 

үйлерінің Төле үйіне қарсы көтерілісі деп түсіндіруге болмайды» (Biran, 1997: 27), - дейді. 

Ал Рашид-ад-диннің еңбегінен Абақа ханға соғыс ашуды Барақ ұсынған секілді ой қалдырады: 

«Біздің әскерлеріміздің саны өсті, сөйтіп бұл аймақтар оларды (қажеттіліктерін) көтере 

алмайды. Мен Хорасан уәлаятын алу үшін дариядан асып өтемін. Қайду анда маған көмек 

көрсетуі қажет, - деді. Қайду (оның) бұл өңірлерден кеткенін қалағандықтан әрі Абақа ханмен 

дұшпандықта болғандықтан ол бұған келісімін берді. Сөйтіп, Қыпшақ оғыл мен Күйік ханның 

ұлы Нақудың ұлы Чабат Уғулдың (Шабат оғылдың) әрқайсысына Бараққа әскерімен көмекке 

баруды бұйырды» (Рашид-ад-дин, 2023: 499). 

Дегенмен, құрылтайда Төле үйіне қарсы шешім қабылданбаса да «ұлы ханға» тәуелсіз 

құрылтайдың шақырылуы, отырықшы аймақтардың бөлінуі, сондай-ақ Үгедей, Мөңке 

заманынан бері «ұлы ханмен» бірлескен әкімшілік аясындағы Самарқанд және Бұхара 

қалаларын өзара бөліске түсіру Құбылай ханға ашық бас көтеру болатын. Құрылтайда Барақ 

Құбылай ханды тұтас монғол территориясын басқарып отырған қаған емес, шығыстағы 

«аймақтың ханы» деп атайды (Biran, 1997: 27). Ата-бабасының дәстүрлі жолы мен көшпелі 

өмір салтын бұзғаны үшін, мемлекеттің астанасын бастапқы ордасынан Қытайға көшіргені 

үшін Құбылай ханды ұлыс билеушілерімен қоса көптеген монғол ақсүйектері айыптайды. 

Жазба деректерде 1269 жылы шақырылған құрылтайдың барысында Хайдудың «хан» 

ретінде ақ киізге отырғызылып көтерілгені туралы ешбір ақпарат кездеспейді, бірақ, тарихи 

фактілер оның Үгедей және Шағатай иеліктерінің де негізгі билеушісі болғанын мойындайды 

(Караев, 1995: 25). 

Талас өзенінің жағасындағы Шыңғыс ұрпақтарының қорытынды кездесуінің 

нәтижесінде 1) тарихнамада Алтын Орда деп аталатын – Жошы ұлысы; 2) Орта Азия 

территориясында – Шағатай ұлысы; 3) тарихнамада Хайду мемлекеті деп аталатын Шығыс 

Түркістан мен Орта Азиядаға – Үгедей ұлысы; 4) тарихнамада Юань империясы деп аталатын 

Қытай мен Монғолия жеріндегі – Құбылай ұлысы; 5) тарихнамада Ильхан мемлекеті деп 

аталатын Иран, Ирак, Әзірбайжан, Кіші Азия территориясына созылған – Хулагу ұлысы пайда 

болды. Құрылтайда қабылданған шешімдер Моңғол империясының ыдырауын заңды түрде 

растап қана қойған жоқ, сонымен бірге Жошы ұлысының нағыз егемен мемлекет – Алтын орда 

болуына мүмкіндік берді (Миргалиев, 2019: 157). 

Сөйтіп, құрылтай Жошы, Үгедей, Шағатай үйлерінің арасындағы қарым-қатынасты 

біршама уақыт тұрақтандырып, нығайтты. Әсіресе, шағатайлық Дува хан Хайдудың мықты 

одақтасы болып, оның Монғолия жорықтарына қатысады (Akhmedov, Sinor, 1998: 268). Бірақ, 

XIV ғасырдың басында шағатайлық Дува ханның қайтыс болуымен Хайдудың және оның 

ұлдарының мемлекет монеталарындағы таңбасы жойылады. Бұдан Хайду әулетінің 

жекеменшігіне Дуваның ұрпақтарының белсенді шабуылын және мұнда мемлекеттік қайта 

құрудың басталғанын түсінеміз (Петров, 2007: 9). 

Жалпы Хайдудың өзге ұлыстармен қатынасын былайша жинақтап сипаттауға болады: 

1) Жошы ұлысының ханы Беркемен одағы дипломатиялық және әскери ынтымақтастық

аясында жүзеге асырылды. Бұған қарамастан әрқайсысының жеке мүдделері болды. Мұнда

Берке ханның ислам дінін қабылдауының да өзіндік әсері болуы мүмкін. Өйткені, бұл шешім

Алтын Орданың саяси және мәдени бағытының өзгеруіне әкелді, монғол билеушілерімен,

соның ішінде Хайдумен көзқарас айырмашылығын тудырды; 2) Шағатай ұлысының ханы



Еdu.e-history.kz 2024. 11 (3) 

655 

Баракпен арасындағы қарым-қатынастар өте күрделі болатын. Олардың ынтымақтастық 

сәттерінің өзі де шиеленістерге толы еді. Дегенмен, екі билеуші де XIII ғасырдағы Орталық 

Азияның саясатында маңызды рөл атқарды; 3) Ұлы қаған немесе Юань мемлекетінің ханы 

Құбылаймен арасындағы қарым-қатынастар терең саяси келіспеушіліктермен және тұрақты 

әскери қақтығыстармен анықталды. Хайду мен Құбылай өмірінің соңына дейін бір-біріне 

бітіспес дұшпан болды; 4) Илхан мемлекетінің ханы Абакамен арасындағы қарым-

қатынастары күрделі сипатта жүзеге асырылды. Екі билеушінің саяси мақсаттары мен 

мүдделеріндегі айырмашылықтарына байланысты қарым-қатынастары да ынтымақтастық пен 

қақтығыстарды қатар алып жүрді. 

Хайду мықты саясаткер, әрі ұйымдастырушы болды. Жоғарыда атап өткендей, Шыңғыс 

ұлдарының үйлері арасында болып жатқан өзгерістердің барлығын өзіне тиімді қолдана білді. 

Зерттеуші М.Биранның пікірінше, ол Берке мен Алғудың, Барақ пен Абаканың бәсекелестігін 

қалай қолданса, Шағатай үйіндегі бәсекелестікті ашық соғысқа айналдыру арқылы да одан өз 

пайдасын шығарды. Сондай-ақ оның әскерінің тәртібі мен үйретілгені соншалықты 

Хайдудың аты аңызға айналып, тіпті кейбір монғолдардың армандайтын одақтасы халіне 

жетті (Biran, 1997: 34). 

Сонымен, Монғол империясының тарихында билікке таластың алғашқы көрінісі Үгедей 

қағанның қайтыс болуынан басталды. Ал ХІІІ ғасырдың екінші жартысында Төле үйінен 

шыққан екі ханзаданың (Құбылай, Арық Бұға) бірдей таққа отыруынан кейін Шыңғыс 

ұрпақтары ешқашан бір билікке бағына алмады. Осындай оқиғалар тоғысында шақырылған 

Талас құрылтайы ұлыстар тарихында шешуші рөл атқарды. 

Қорытынды 

Хайдудың саяси күресі мен Талас құрылтайы Монғол империясының тарихында 

маңызды орын алады. Хайду (шамамен 1235/6–1301жж.) өмір сүрген, XIII ғасырдағы маңызды 

әскери және саяси әрекеттерімен танымал Монғол империясының беделді көшбасшысы және 

билеушілердің бірі болды. Ол орталықтандырылған билікке қарсы және дәстүрлі монғол 

құндылықтарына берілген тарихи тұлға болды. Хайдудың өмірі мен қызметі 

Монғол империясының дамуы мен бөлшектенуіне айтарлықтай әсерін тигізді.  

Дегенмен, Хайдудың саяси күресі Шыңғыс хан отбасының әртүрлі тармақтары арасында 

кең таралған империя билігі үшін кезекті таластардың бірі болатын. 

Қорыта айтқанда, империяны басқарудың «алқалық» түрі Хайдудың билік үшін заңды 

күресіне жол ашты. Сондықтан Үгедейдің заңды мұрагері ретінде Хайдудың «Ұлы қағанға» 

қарсы бас көтеруі монғол көшбасшылары мен ақсүйектерінің арасында теріс көзқарас 

тудырмады. Сондай-ақ оның саяси күрес жолы жалпыдан гөрі, жеке мемлекетін құруға деген 

ұмтылысының басым болғанын аңғартты. 

1269 жылы Хайдудың басшылығында шақырылған Талас құрылтайы Шыңғыс хан 

қайтыс болғаннан кейінгі уақыттағы Монғол империясындағы күрделі әулеттік және саяси 

қақтығыстарды айқын бейнелейтін маңызды тарихи оқиға болды. 

Талас құрылтайы Хайдудың ұлыстар арасындағы беделін және Мөңке ханның тұсында 

адами ресурсы жағынан, экономикалық және әскери қуаты тұрғысынан қатты зардап шеккен 

Үгедей үйінің саяси мәртебесін қайта бекітілді. Одақтарға бөлінген Жошы, Шағатай, Үгедей 

үйлері уақытша өзара келісімге келді. Әулеттер арасындағы наразылықтар басылып, 

ұлыстардың шекаралары белгіленді. 1206 жылы монғол империясының алғашқы құрылтайы 

мемлекеттің құрылуын жариялаған болса, 1269 жылғы соңғы құрылтай ұлыстардың 

тәуелсіздігін белгіледі. Осылайша, Шыңғыс әулетінің ортақ қазынасына айналған 

империяның территориясы көлемінен гөрі, тақ үшін күрестің салдарынан бөлшектенді.  

